
FISKAL NOMARKAZLASHTIRISH BO‘YICHA 
XITOY TAJRIBASI
Lokayev Bekzod Sherkobilovich
Stajor tadqiqotchi
Email: bekzodlokaev@gmail.com

Annotatsiya. Ushbu maqolada fiskal nomarkazlashtirish mohiyati hamda Xitoyning fiskal nomarkazlashtirishni boshlashdan 
oldingi davridagi holati va fiskal nomarkazlashtirishning dastlabki 25 yillik jarayonlari yoritilgan. Maqolada avvalo fiskal 
nomarkazlashtirish tushunchasining mazmuni ochib beriladi, asosiy qismda esa Xitoy tajribasi uch davrga bo‘lingan holda 
tahlil qilinadi. Yakuniy qismda fiskal nomarkazlashtirish jarayoni o‘rganilgan davrda Xitoyning iqtisodiy o‘sishiga qanday 
hissa qo‘shganligi haqida xulosaviy ma’lumotlar keltiriladi.

Kalit soʻzlar: fiskal tizim, nomarkazlashtirish, markaziy hukumat, mahalliy hukumat, fiskal islohot.
Abstract. This article describes China's efforts before and during the first 25 years of fiscal decentralization. The article 
first explains the essence of the concept of fiscal decentralization and presents China's experience divided into three 
periods. Finally, it summarizes how fiscal decentralization contributed to China's economic growth during the period under 
study. 

Key words: fiscal system, decentralization, central government, local government, fiscal reform.
Аннотация. В данной статье раскрывается сущность фискальной децентрализации, а также анализируется 
состояние Китая до начала проведения фискальной децентрализации и первые двадцать пять лет её реализации. 
В начале статьи рассматривается содержание понятия фискальной децентрализации, а в основной части 
китайский опыт анализируется по трём этапам. В заключительной части представлены выводы о том, какой вклад 
процесс фискальной децентрализации внёс в экономический рост Китая за исследуемый период.

Ключевые слова: фискальная система, децентрализация, центральное правительство, местные органы власти, 
фискальная реформа.

K I R I S H
Fiskal nomarkazlashtirish fiskal federalizm, fiskal avtonomlik va fiskal islohot tushunchalari bilan 

ma’nodosh bo‘lib, fiskal hokimiyatni markaziy hukumatdan mahalliy hukumatga o‘tkazishni anglatadi. Fiskal 
nomarkazlashtirishni himoya qiladigan asosiy g‘oya shundan iboratki, mahalliy hukumatlar uzoqdagi markaziy 
hukumatga nisbatan mahalliy aholining talablariga ko‘proq mos keladigan qarorlar qabul qiladi [1]. Boshqacha 
aytganda, fiskal nomarkazlashtirish davlatning daromad yig‘ish vakolatini va xarajatlar qilish mas’uliyatini 
mahalliy aholining ehtiyojlarini yanada yaxshiroq qondirish maqsadida markaziy hukumatdan mahalliy 
hukumatlarga o‘tkazishni anglatadi.

O‘tgan asrning oxirgi choragida 75 dan ortiq davlatlar mas’uliyatlarini hukumatning quyi bo‘g‘inlariga 
o‘tkazishga (nomarkazlashtirishga) harakat qilgan [2]. Xitoy nomarkazlashgan fiskal tizimni joriy etish bo‘yicha 
rivojlanayotgan va o‘tish iqtisodiyoti davlatlariga nisbatan ancha ilg‘or tajribaga ega. Bundan 20 yil avval 
Xitoyning jami xarajatlarining 70 foizi mahalliy hukumatlar tomonidan amalga oshirilgan. Taqqoslash uchun, 
bu ko‘rsatkich rivojlanayotgan mamlakatlarda 19,6 foizni, o‘tish iqtisodiyoti davlatlarida esa 22,3 foizni tashkil 
etgan [3]. Hozirgi davrda Xitoydagi fiskal nomarkazlashuv darajasi yanada yuqori. 2024-yilda Xitoyning jami 
xarajatlarining 86 foizi mahalliy hukumatlar tomonidan amalga oshirilgan [4].

M A V Z U G A  O I D  A D A B I Y O T L A R  S H A R H I
Xitoy modelini tushunishda markazdan mahalliygacha bo‘lgan “fiskal shartnoma” tizimi va raqobat 

tamoyili muhim o‘rin tutadi. Montinola, Qian va Weingast tomonidan ilgari surilgan “federalism, Chinese style” 
konsepsiyasi mahalliy hokimiyatlarga bozorni rag‘batlantirish hamda tashqi investorlarni jalb etish uchun kuchli 
fiskal va siyosiy stimullar berganini ta’kidlaydi. Ushbu yondashuv mahalliy hukumatlarni iqtisodiy faollikni 
oshirishga yo‘naltirib, hududlararo raqobat orqali o‘sishni qo‘llab-quvvatlagan.

Empirik tadqiqotlar fiskal nomarkazlashtirishning iqtisodiy o‘sishga sezilarli ta’sir ko‘rsatganini ko‘rsatadi. 
Jin va hamkorlari mahalliy hukumatlarning daromad yig‘ish va xarajat qilishdagi rag‘batlari bilan iqtisodiy faollik 
o‘rtasida kuchli ijobiy korrelyatsiyani aniqlagan. Ular fiskal shartnoma tizimi mahalliy hukumatlar uchun aniq 
ex-post stimullar yaratganini ta’kidlagan. Shu bilan birga, boshqa tadqiqotlar mintaqaviy siyosatdagi tafovutlar 
va fiskal nomuvofiqliklar tufayli hududlar o‘rtasida fiskal farqlar shakllanganini qayd etadi.

Biroq bu optimistik baholarga qarshi tanqidiy yondashuvlar ham mavjud. Masalan, J. Y. Lin va boshqa 
iqtisodchilar Xitoyning iqtisodiy o‘sishida fiskal nomarkazlashtirish rolini ortiqcha baholash mumkinligini 
ta’kidlaydi. Ularning fikricha, milliy siyosat, xalqaro savdo va xususiy sektor rivojlanishi kabi omillar yanada 
muhimroq ta’sir ko‘rsatgan. Bu yondashuv nominal fiskal mustaqillik bilan real siyosiy cheklovlar o‘rtasidagi 
ziddiyatni ochib beradi, ya’ni mahalliy darajadagi fiskal imkoniyatlar ayrim hollarda markaziy siyosat bilan 
cheklangan bo‘lishi mumkin.

Fiskal nomarkazlashtirishning ijtimoiy va tengsizlik jihatlari ham alohida e’tiborga loyiq. Xiaobo Zhang va 
hamkorlari mahalliy hukumatlarning fiskal manbalardagi tafovutlari hamda markazdan beriladigan transferlar 
tizimi hududiy konyunktura va tengsizlik darajasiga sezilarli ta’sir ko‘rsatishini aniqlagan. Ularning tadqiqotida 
markaz-mahalla fiskal munosabatlari, transferlar hajmi va ularning adolatliligi siyosatni qayta ko‘rib chiqishni 
talab qilishi ta’kidlanadi.

Shuningdek, Barry Naughton va boshqa iqtisodchilarning Xitoy iqtisodiyoti hamda fiskal tizimidagi 
strukturalar bo‘yicha olib borgan keng qamrovli ishlari fiskal islohotlarning davriy bosqichlari, soliq tizimidagi 
o‘zgarishlar va mahalliy daromad bazasini kengaytirish mexanizmlarini yoritadi. Ushbu tadqiqotlar Xitoy 
tajribasini institutsional kontekstda tushuntirib, qaysi siyosiy va iqtisodiy mexanizmlar muvaffaqiyat keltirganini, 
qaysi nuqtalarda esa tizimiy cheklovlar mavjud bo‘lganini aniqlashga yordam beradi.

Umuman olganda, ilmiy adabiyotlarda Xitoydagi fiskal nomarkazlashtirish bir tomondan mahalliy 
hukumatlarni raqobat orqali iqtisodiy o‘sishga undagan samarali mexanizm sifatida baholansa, boshqa tomondan 
u hududlararo fiskal tafovutlar, markaz-mahalla o‘rtasidagi muvozanatning noaniqligi va siyosiy cheklovlar 
tufayli sezilarli risklarni keltirib chiqargani qayd etiladi. Shu sababli Xitoy tajribasini boshqa mamlakatlarga 
moslashtirishda institutsional kontekst, transfer mexanizmlari hamda markaziy siyosiy iroda muhim rol o‘ynaydi.

T A D Q I Q O T  M E T O D O L O G I YA S I
Tadqiqot uchun ma’lumotlar asosan Xitoyning moliyaviy boshqaruvi va fiskal islohotlariga oid rasmiy 

hukumat hisobotlari, Jahon banki hamda Xalqaro Valyuta Jamg‘armasining statistik bazalaridan olindi. Tahlil 
jarayonida qiyosiy va tendensiya tahlili usullari qo‘llanilib, fiskal nomarkazlashtirishning iqtisodiy o‘sishga ta’siri 
raqamli ko‘rsatkichlar asosida baholandi.

T A H L I L  V A  N A T I J A L A R
Ko‘pgina manbalarda bu jarayon uch davrga bo‘linadi. Birinchi davr — 1949–1978-yillar. Bu davrda 

Xitoy hukumati rejalashtirish, moliya va boshqaruvda yuqori darajada markazlashgan edi. Soliq tizimi oddiy 
bo‘lgan, shaxsiy va korporativ daromad solig‘i mavjud emas edi. Davlat daromadlari asosan davlat egaligidagi 
korxonalardan shakllangan va ularning soni ko‘p bo‘lmagan. Bundan tashqari, bu korxonalar ma’lum reja asosida 
mahsulot ishlab chiqargan, qancha mahsulot chiqarilishi va qaysi narxda sotilishi oldindan belgilanib, daromad 
hajmini aniq hisoblash imkonini bergan. Bunday sharoitda boshqaruv tabiiy ravishda soddaroq kechgan.

Davlat xarajatlari ham markaz tomonidan belgilanardi. Mahalliy hukumatlar daromadlarining hududiy 
xarajatlardan ortgan qismi markazga yo‘naltirilgan. O‘z xarajatlarini daromadlari bilan to‘liq qoplay olmagan 
hududlar esa markaz tomonidan avtomatik tarzda moliyalashtirilgan. Masalan, yuqori daromadli bir tuman o‘z 
xarajatining 80–90 foizini daromadlari bilan qoplagan bo‘lsa, past daromadli boshqa tuman o‘z xarajatining 60 
foizigacha yetkazgan, yetmagan qismi esa markaziy budjetdan ajratilgan mablag‘lar hisobiga qoplangan.

Bu davrdagi fiskal tizim sodda va ma’lum bir holat uchun samarali bo‘lgan, biroq mahalliy hukumatlar 
hamda firmalar uchun fiskal rag‘batlar yetishmagan.

1979-yildan boshlab Xitoy yetakchilari bozor iqtisodiyotiga o‘tish istiqbollarini ko‘zlay boshladilar. Davlat 
egaligidagi sanoat korxonalari, boshqariladigan narxlar va markaziy iqtisodiy rejalashtirish kabi markazlashgan 
iqtisodiyot mexanizmlari bosqichma-bosqich parchalanishni boshladi. Masalan, markazlashgan fiskal tizimning 
asosi — davlat egaligidagi korxonalardan shakllanadigan foyda — nodavlat sektorning keskin o‘sishi, davlat 
korxonalari bilan raqobat kuchayishi hamda ish haqi va resurslar narxining oshishi sharoitida barqarorligini 
yo‘qota boshladi. Soliq tizimi ham turli xil egalik shaklidagi korxonalar paydo bo‘lishi bilan murakkablashdi. 
Shunday qilib, mavjud fiskal tizim bunday o‘zgarishlarga javob bera olmay qoldi.

Ikkinchi davr 1979–1993-yillarni o‘z ichiga oladi. Bu yillarda turli fiskal tizimlar ishlab chiqildi. Qilingan 
fiskal islohotlar davlat daromadlarini sezilarli darajada kamaytirdi va markaziy hukumatni kuchli fiskal bosim 

ostida qoldirdi. Bu holat hukumat darajalari o‘rtasida xarajat mas’uliyatini taqsimlash zaruratini yuzaga keltirdi. 
Islohotlarning asosiy maqsadi — mahalliy hukumatlarning fiskal vazifalarini bajarishda ularning avtonomligini va 
mas’uliyatini oshirish orqali mahalliy iqtisodiy rivojlanishni jadallashtirish hamda markaziy hukumat darajasida 
fiskal nazoratni saqlab qolishdan iborat edi.

1980-yildan boshlab markaziy va mahalliy hukumatlar “alohida qozonlardan ovqat yeydigan” tizimga o‘tdilar. 
Bu tizim mahalliy hukumatlarda o‘z daromad bazasini shakllantirishga nisbatan rag‘batni kuchaytirdi. Yangi 
tizimda uch turdagi daromad shakli mavjud edi: markazga qat’iy belgilangan daromad, mahalliy hukumatga 
qat’iy belgilangan daromad va ularning o‘rtasida bo‘linadigan daromad. 1980–1984-yillarda markaziy va mahalliy 
hukumatlar o‘rtasida bo‘linadigan daromadning 80 foizi markazga, 20 foizi esa mahalliy budjetga yo‘naltirilgan. 
Soliq stavkalari to‘liq markaziy hukumat tomonidan belgilanar, soliq to‘lovchi korxonalar esa qaysi darajadagi 
hukumatga bo‘ysunsa, o‘sha darajaga soliq to‘lovlarini amalga oshirardi. Daromadlarning katta qismi mahalliy 
moliya organlari tomonidan yig‘ib olinardi.

1980–1984-yillardagi islohotlar turli hududlardagi daromadlar shakllanishida nomutanosiblikni kuchaytirdi 
— yuqori daromadli hududlarda ortiqchalik, past daromadli hududlarda esa taqchillik yuzaga keldi. 1985-yilda 
ushbu tizimning takomillashtirilgan varianti joriy qilindi. Hukumat mahalliy budjetlarning oldingi yilgi daromad-
xarajat balansiga qarab, daromadning qanchalik qismini markazga o‘tkazish bo‘yicha reja ishlab chiqdi. Natijada 
moliyaviy jihatdan zaif hududlarga o‘z daromadining katta qismini o‘zida qoldirish imkoniyati berildi, yuqori 
daromadli hududlardan esa markaziy budjetga ko‘proq mablag‘ o‘tkazish talabi qo‘yildi. Shu sababli ayrim 
hududlarning umumiy daromad o‘sish sur’ati milliy o‘rtacha daromad o‘sish sur’atidan past bo‘ldi. Markaziy 
budjetga yuqori daromadning katta miqdorda olinishi esa mahalliy hukumatlarning soliq bazasini kengaytirish 
istagini pasaytirdi.

1988–1993-yillarda markaziy va mahalliy hukumatlar o‘rtasida fiskal kelishuv tizimi joriy etildi. Bu tizimda 
hukumatning har bir bo‘g‘ini o‘zidan yuqoridagi darajaga ma’lum daromad va xarajat maqsadlariga erishish 
uchun hisobot berardi. Markaziy va mahalliy hukumat kelishuvlarida foydalanilgan olti xil metod ishlab chiqilgan 
va amaliyotga tatbiq etilgan. Ushbu metodlarning barchasi markaziy hukumat mahalliy hukumat daromadining 
qaysi qismini olishini belgilab berar, biroq yondashuvlari farq qilardi. Daromadning o‘sish sur’ati oldingi 
yil natijalari asosida oldindan belgilanardi. Agar hudud daromadining haqiqiy o‘sish sur’ati rejalashtirilgan 
darajadan yuqori bo‘lsa, ortiqcha qismi mahalliy hukumatda qolar edi.

Masalan:
– Birinchi usulda markaziy hukumat mahalliy hukumatdan oladigan daromadi quyidagicha aniqlanadi:
Markazga o‘tkaziladigan daromad = mahalliy hukumatning oldingi yilgi daromadi × (1 + mahalliy hukumat 

daromadining o‘sish darajasi) × markaz-mahalliy kelishuvdagi foiz.
– Ikkinchi usulda daromad markaziy va mahalliy hukumatlar xarajatlari hamda daromadlari nisbati asosida 

aniqlanadi.
– Uchinchi usulda qat’iy belgilangan foizdan tashqari o‘zgaruvchan foiz miqdorida ham to‘lov amalga 

oshiriladi.
– To‘rtinchi usulda mahalliy hukumat markazga qat’iy belgilangan summani o‘tkazadi va yillik o‘sish 

sur’atiga qarab qo‘shimcha to‘lovni amalga oshiradi.
– Beshinchi usulda mahalliy hukumat o‘z daromadidan xarajatni ayirib, qolgan qismini markazga o‘tkazadi.
– Oltinchi usulda esa xarajati daromadidan yuqori bo‘lgan mahalliy hukumatlar daromadini o‘zida qoldiradi 

va qo‘shimcha tarzda qat’iy belgilangan subsidiya oladi.
Ichki hukumatlar o‘rtasidagi o‘tkazmalar to‘rtta markaziy-mahalliy grantlardan iborat edi:
a) mahalliy hukumat balansini ta’minlash uchun qat’iy belgilangan subsidiya;
b) kambag‘allikni qisqartirish kabi maxsus maqsadli grantlar;
c) yillik hisobni yopish uchun amalga oshiriladigan o‘tkazmalar;
d) mahalliy kapitalni shakllantirish va boshqa investitsiya faoliyatlari uchun “kapital grantlari”.
Bu davrda markaziy hukumat yuqori daromadli mahalliy hukumatlardan keladigan o‘tkazmalarga tobora 

ko‘proq bog‘liq bo‘lib qoldi.
1993-yilgacha amalga oshirilgan islohotlar natijasida markaziy hukumatning fiskal qudrati va daromadi 

kamaydi. Markaziy hukumat mahalliy soliqlar yig‘imiga tayanib qoldi. Ayrim hollarda mahalliy hukumatlar 
markaziy ko‘rsatmalarsiz korxonalarni soliqlardan ozod qilish holatlariga yo‘l qo‘ydilar. Ya’ni soliq vakolati 
ayrim hududlarda noto‘g‘ri qo‘llanildi. Bundan tashqari, hududlar o‘rtasidagi fiskal tafovutlar kengaydi. Mahalliy 
xarajatlar markaziy xarajatlarga nisbatan tezroq o‘sdi. Umuman olganda, ushbu islohotlar fiskal daromadlarning 
kamayishiga olib keldi va o‘z maqsadiga to‘liq erisha olmadi. Biroq ijobiy tomoni shundaki, bu jarayon mahalliy 
iqtisodiy rivojlanishda daromadlarni yig‘ish bo‘yicha rag‘batni kuchaytiruvchi vosita sifatida xizmat qildi.

1994-yildagi soliq islohoti nimalarni o‘zgartirdi va qanday natijalar berdi? Holatni chuqur tahlil qilgan Xitoy 
hukumati 1994-yilda ichki hukumatlararo fiskal tizimni takomillashtirish maqsadida keng qamrovli soliq islohotini 
amalga oshirdi. Ushbu islohot natijasida fiskal pasayish to‘xtatildi, resurslar ta’minoti yaxshilandi, ayniqsa 

markaziy hukumat uchun. Soliq turlari va stavkalari kamaytirilib, soliq tizimi soddalashtirildi, soliq to‘lovchilarning 
yuklamasi yengillashtirildi. Markaziy va mahalliy daromadlar taqsimoti ilgari amal qilgan kelishuv asosidagi 
shartnomaviy tizim o‘rniga, qoidaga asoslangan majburiy soliq tizimiga o‘tkazildi. Natijada tizim shaffof bo‘ldi. 
Aylanmadan olinadigan soliq o‘rniga qo‘shilgan qiymat solig‘i (QQS) joriy etildi, korporativ daromad solig‘i 
barcha mahalliy korxonalarni qamrab olish uchun yagona shaklga keltirildi va stavkasi 55 foizdan 33 foizga 
tushirildi. Shuningdek, aksiz solig‘i joriy etildi hamda markaziy hukumat o‘zining soliq yig‘uvchi organini tashkil 
etdi.

Mazkur islohot sezilarli natijalar berdi. Jumladan, markaziy hukumatning pasayib borayotgan daromadi 
bir yil ichida 22 foizdan 56 foizga oshdi va bu o‘sishning 42 foizi qo‘shilgan qiymat solig‘i hissasiga to‘g‘ri 
keldi. Markaziy hukumat daromadining YaIMga nisbatan 17 yil davomida pasayib kelayotgan ulushi 1996-
yilda barqarorlashdi. YaIMning o‘zi ham 1993–2005-yillar oralig‘ida sezilarli o‘sishga erishdi. Shuningdek, ichki 
hukumatlararo fiskal tizim soddalashtirilib, markaziy va mahalliy hukumatlar o‘rtasidagi daromad muammolari 
hal etildi hamda mahalliy hukumatlarga fiskal rag‘batlar yaratildi (1-rasm).

1-rasm. 1978-2005-yillarda Xitoy markaziy hukumatining daromadi jami daromadga va YaIMga nisbatan 
(foizda, pastgi chiziq YaIMga, yuqoridagi chiziq jami daromadga nisbatan)1

X U L O S A  V A  T A K L I F L A R
Fiskal nomarkazlashtirish umum qabul qilingan iqtisodiy bilimlarda davlat sektori samaradorligini oshirish 

vositasi sifatida qaraladi va shu sababli iqtisodiy o‘sishni ta’minlash omillaridan biri sifatida afzal ko‘riladi. Bunga 
asosiy sabab sifatida mahalliy hududlarning ehtiyojlarini aynan mahalliy hokimiyatlar yaxshi bilishi hamda ularni 
qondirish jarayonida ommaviy xizmatlarni yanada samaraliroq yetkazishi ko‘rsatiladi.

Biroq Xitoy amaliyotiga nazar tashlasak, so‘nggi 25 yil davomida amalga oshirilgan fiskal nomarkazlashtirish 
harakatlarining mamlakat iqtisodiy muvaffaqiyatiga qanchalik hissa qo‘shgani masalasi hali ham bahsli bo‘lib 
qolmoqda. Ushbu savolga javob topish mazkur maqolaning asosiy maqsadi bo‘lmasa-da, u muhim kontekst 
sifatida tilga olindi. Maqolada Xitoyning fiskal nomarkazlashtirishni boshlashdan oldingi davri hamda uning 
dastlabki 25 yillik rivojlanish bosqichlari yoritildi.

Foydalanilgan adaiyotlar ro‘yxati:
1.	 Wang, Z., & Ma, L. (2014). “Xitoyda Fiskal nomarkazlashtirish: Adabiyotlar tahlili.” Annals of Economics and Finance, 

15(2), 751–770.
2.	  Ahmad, Junaid, Shantayanan Devarajan, Stuti Khemani, and Shekhar Shah, 2005. Nomarkazlashtirish va Xizmatlarni 

yetkazish. Jahon banki: Vashington D.C.
3.	 Shen, C., Jin, J., & Zou, H. (2012). “Xitoyda fiskal nomarkazlashtirish: Tarixi, Ta’sirlari, Muammolari va keyingi 

bosqichlari.” Annals of Economics and Finance, 13(1), 1-51.
4.	 Xitoy yillik statistika kitobi, 2024 yil.
5.	 www.stats.gov.cn – Xitoy Statistika Vazirligi rasmiy veb-sayti.

1	  Manba: Shen, C., Jin, J., & Zou, H. (2012).

